
ئۆنروا: لە کەرتی غەززە سەدان هەزار ئاوارە پەنایان بۆ بارەگاکانمان هێناوە

  

ئاژانسی فریاگوزاری و کارەکانی نەتەوە یەکگرتووەکان بۆ پەنابەرانی فەڵەستین (ئۆنروا) رۆژی

چوارشەممە رایگەیاند، پەناگەکانیان لە کەرتی غەززە بە زیاتر لە چوار هێندەی توانای خۆیان

کاردەکەن، گوتیشی: لانیکەم 40 لە دامەزراوەکانی ئەو وڵاتە کەوتوونەتە ژێر کاریگەری شەڕەکەوە.

ئاژانسی (ئۆنروا) لەسەر پلاتفۆرمی "X" رایگەیاند، نزیکەی 600 هەزار ئاوارەی ناوخۆیی پەنایان بۆ

150 لە دامەزراوەکانی بردووە، دەشڵێت: خەڵکێکی زۆر لە شەقامەکاندا دەخەون، چونکە دامەزراوەکانی

ئۆنروا ئێستا قەرەباڵغن.

عەدنان ئەبو حەسنا، گوتەبێژی ئۆنروا، رایگەیاند، بەشێکی زۆری ناوەندەکانی ئاژانسەکە لەکەرتی

غەززە، بەهۆی بۆردومانی ئیسرائیلەوە توانای خزمەتگوزارییان نەماوە.

باسی لەوەشکرد، بارەگای ئۆنروا، کە بارەگای کۆمیساری گشتییە، زیانێکی زۆری بەرکەوتووە و لە

خزمەتگوزاری دەرچووە، هەروەها بارەگای دابینکردنی خزمەتگوزاری لە غەززە زیانێکی زۆری بەرکەوتووە،

بەو پێیەی هیچ شوێنێکی سەلامەت لە غەززەدا نییە، چ سەر بەئۆنروا بێت یان ئەوانی دیکە.

